
15. august 2025 

UKA 2025/63 

     

Inatsisartut suleriaasianni § 33 naapertorlugu aalajangiiffigisassatut siunnersuut imaattoq 

saqqummiuppara: 

 

Paasissutissanik qarasaasiatigut suliarinnittarfinnik angisuunik Kalaallit Nunaannut inissiinissaq nunani 

tamalaani ingerlatseqatigiiffinnut pilerinartunngortinniarlugu naalakkersuinikkut suliniutinik sunik 

aallartitsisoqarsinnaanera pillugu nassuiaasioqqullugit Naalakkersuisut peqqunneqarnissaannik 

Inatsisartut aalajangiiffigisassaattut siunnersuut. Nassuiaat 1. januar 2027-utinnagu Inatsisartunut 

agguaanneqassaaq. 

(Inatsisartunut ilaasortaq Jørgen Rosbach, Demokraatit) 

 

Tunngavilersuut 

Digitaliseeriineq nunarsuarmi tamarmi sukkatsikkaluttuinnarpoq, annertusigaluttuinnartumillu 

pisariaqartitsilerluni, paasissutissanik qarasaasiatigut suliarinnittarfiit tatiginartunik attanneqarsinnaasunillu 

qulakkeerinninnissamik. Ineriartorneq taannaavoq, uagut Kalaallit Nunaanni akuuffigilernissaanut 

pissutissaqarluarfigisarput. Taamaappoq avatangiisitsinni pissutsit malitsigisaannik aammalu 

nukissiornikkut piukkunnaateqaratta. Isumaqarpunga, pingaartuusoq, uagut maani nunatsinni teknikkikkut 

ineriartornermut tassunga ilaalernissarput, ullumikkut nunani arlalinni inerisaanermut nutaaliornermullu 

maligassiuisutut. 

 

Maani nunatsinni nunanit tamalaaneersunik paasissutissanik qarasaasiatigut suliarinnittarfiit angisuunik 

pilersitsineq inuussutissarsiummik nutaamik pingaarutilimmillu pilersitseriaannaavoq. Aningaasaqarnikkut 

ineriartortitsinermik aningaasaleerusuttunik kajungerinnilersitsinermik piginnaasanillu annertusaatissatut 

pilliuteqarsinnaalluni siunissarlu ungasinnerusoq eqqarsaatigalugu suliffissanik pilersitsisinnaallutik 

inuussutissarsiutinut periarfissanik pilersitsillutik illoqarfinni aammalu nunaqarfinni. Silaannatta nillertup 

periarfissippaa ”free cooling”-imik taaneqartartut atorneqarnissaa, taassuma nillusaatinut nukissiuutinut 

atuineq annertuumik annikillisissammagu. Taamatullu annertuumik mingutsitsinngitsumik 

nukissiuuteqarnissamut annertuumik piukkunaateqartilluta – pingaartumik imermik nukissiuuteqarnikkut -   

teknologimik sulialinnut suliffeqarfissuarnit piuamaneqarluartumik, attanneqarsinnaasumik 

ingerlatsinermik pingaartitsisunit. 

§ 37-apeqquteqaatinnut akissutiminnut Naalakkersuisut uppernarsarpaat, Kalaallit Nunaanni 

paasissutissanik qarasaasiatigut suliarinnittarfiit inissiineq aammaarluni nunanit tamalaanit 

soqutigineqaqqilersimasoq. Tamanna tunngaveqarluni mingutsitsinngitsumik nukissiuuteqarnermik 

attavinnillu sukkasuunik tatiginartunillu pisariaqartitsineq tunngavigalugu. Pingaartumik piffiit 

tikkuarneqartut tassaapput Tasersiaq aamma Tasartuup Tasersua, paasissutissanik qarasaasiatigut 

suliarinnittarfiit periarfissat arlallit ilaattut imermik nukissiuuteqarnerup piukkunnaateqarluarnerata 

atorluarnissaa tunngavigalugu1. 

 

Taamatuttaaq akissummi erserpoq, Tusass Nuummi paasissutissanik qarasaasiatigut suliarinnittarfiit 

sanassalluni pilersaartoq, taassumali pingaarnertut siunertarissallugu pilersuinerup isumannaattuunissaanik 

qulakkeerinninnissaq. Taamaalillunilu suliniartoqalereerluni, maannakkullu pingaartuuvoq, uagut 

inuiaqatigiittut isummersorfigalugulu nalilersussagipput politikkikkut sinaakkutissat, qanoq 

pitsaanerpaamik annertuunik, niuernikkut aningaasaliisussarsiornissaq. Minnerunngitsumik 

aningaasaqarnikkut allaffissornikkullu paasissutissanik qarasaasiatigut suliarinnittarfiit ukkataralugu 

eqqarsarluarnissaq. 

 

Tassunga atatillugu nunanit allanit isumassarsiorsinnaavugut, iluatsittumik paasissutissanik qarasaasiatigut 

suliarinnittarfiit pilersitsinissamut pilerinarsaasimasunit. Island assersuutissatsialaavoq. Tassani nunap 

silaannaata nillernera atorluarlugu kiisalu mingutsitsinngitsumik 100 procentimik atuisinnaanermut 

nukissiuuteqarneq atorluarsimavaat aningaasaliisussanik qammaanerminni. Tamannalu iluatsissimavoq. 

Island ullumikkut paasissutissanik qarasaasiatigut suliarinnittarfiit mingutsitsinngitsumik 

unammillersinnaasutullu inissisimavoq. 

 

Maligassaq alla tassaavoq Sverige. Tassani toraagalimmik paasissutissanik qarasaasiatigut suliarinnittarfiit 

pilerinarsaasimavoq, ilaatigut ima angusaqarlutik, Facebook (Meta) Luleå-mi paasissutissanik 

qarasaasiatigut suliarinnittarfiit, angisoorsuarmik pilersitsisimallutik, aammalu Microsoft 

aningaasaliisimalluni Gävle aamma Sandviken-imi paasissutissanik qarasaasiatigut suliarinnittarfiit. Svenskit 

suleriusaata takutippaa politikkut suleriuseq pilerinartunillu sinaakkusersuinerup 

iluaqutaarujussuarsinnaasoq. 

Periarfissap taassuma tamakkiisumik atorluarnissaanut, pisariaqarpoq tamakkiisumik paasissallugu, suut 

politikkikkut attaveqaasersuinikkullu pisariaqartinneqartut Kalaallit Nunaannut aningaasaliisussanik 

taamaattunik pissarsiorniaraani. 

Taamaattumik siunnersuutigaara, Naalakkersuisut peqquneqassasut nalunaarusioqqullugit, pissutsit taakku 

qulaajarnissaannut. Nalunaarusiap ilaatigut piffiit inissivigineqarsinnaasut, attaveqaasersuinermut 

piumasaqaatit, nukissiornerup sapinngissusaa, inatsisitigut akileraarusersuinikkut sinaakkutit kiisalu 

pisortat-namminersortullu suleqatigiissinnaanerannut periarfissat. Aammattaaq nalunaarusiami 

nalilersorneqartariaqarpoq inuiaqatigiinni aningaasaqarnikkut iluanaarutaasinnaasut 

ajunaarutaasinnaasullu aammalu nunanit allanit misilittakkat akuutinneqarlutik pitsaaqutinut 

assersuutissatut. 

Teknologimut aningaasaliinerinnarmullu tunnganngilaq. Apeqqutaavoq, qanoq aningaasaqarnermut 

siunissamut qulakkeerinissarput, nunanilu tamalaani unammillernermi kinguussaannginnissarput, nunammi 

 
1 § 37-apeqqummut akissut normu 22-2025 

allat siuttuulereermata. Periarfissat pigaagut. Apeqqutaaginnalerpoq politikkikkut 

piumassuseqartoqarnersoq piffissaagallartillugulu pilersaarusiorneq. 

 

 

Tamanna tunngavigalugu neriuutigaara, Naalakkersuisut aamma Inatsisartuni partiit allat 

nalunaarusiornissamik siunnersuutiga tapersissagaat.. 

 

Pisortanut aningaasatigut allaffissornikkullu kingunerisassai 

Nalunaarusiap suliarineqarneranut aningaasartuuteqartoqassaaq. Tamassuma atorfilittap ukiumut 

aningaasarsiai 500.000 koruunit sinnernissai naatsorsuutigineqanngilaq. 

 

Namminersortunut aningaasatigut allaffissornikkullu kingunerisassai 

Soqanngilaq 

 

Innuttaasunut aningaasatigut allaffissornikkullu kingunerisassai 

Soqanngilaq 


